
మహిషమర్దినీకవచమ్  ౨

(శ్యామారహస్యే)
భైరవ  ఉవాచ ।
శ‍ృణు దేవి ! ప్రవక్ష్యామి  మర్దిన్యాః  కవచం శుభమ్ ।
యస్యారాధనమాత్రేణ  మహాభైరవతాం  వ్రజేత్  ॥ ౧॥
దేవైర్దేవత్వవిషయే   సిద్ధైః  ఖేచరసిద్ధయే  ।
పన్నగేరాక్షసైర్మత్త్యైర్మునిభిః   సేవితం సదా ॥ ౨॥
అస్యాః కవచం మహాపుణ్యం స్వయం వక్త్రాద్వినిఃసృతమ్  ।
(ఓం)భూప్రదేశే  సమే శుద్ధే పుష్పప్రకరసఙ్కులే  ।
కల్పయేదాసనం ధీమాన్ కోమలం కమ్బలాసనమ్ ॥ ౩॥
వామే గురుం పునర్నత్వా దక్షిణే చ గణాధిపమ్ ।
మధ్యే తు మర్దినీం  నత్వా సర్వే రక్షన్తు మాం సదా ॥ ౪॥
ఆగ్నేయ్యాం నైరౄతే  పాతు చైశాన్యాం  వాయవే తథా ।
ఉత్తరే పాతు లలితా జిహ్వాలలనభీషణ ॥ ౫॥
కౌమారీ పశ్చిమే పాతు ధనదా చ దిశో దశః ।
శాకినీ డాకినీ పాతు మర్దినీ  పాతు సర్వదా ॥ ౬॥
కల్పవృక్షః సదా పాతు విఘ్న చ రక్తదన్తికా  ।
ఏతాస్తు వరయోగిన్యో రక్షన్తు సాధకాగ్రతః  ॥ ౭॥
పఠిత్వా పాఠయిత్వా చ కవచం సిద్ధిదాయకమ్  ।
పఠేన్మాసత్రయం  మన్త్రో వారమేకం తథా నిశి ॥ ౮॥
రాత్రౌ వారత్రయం  జప్త్వా నాశయేద్విఘ్నమేవ చ ।
జపన్మాసత్రయం  విద్యాం రాజానం వశమానయేత్ ॥ ౯॥
భీతో భయాత్ ప్రముచ్యేత  దేవి ! సత్యం న సంశయః ।
అప్రకాశ్యమిదం  గుహ్యం న దేయం యస్య కస్యచిత్ ॥ ౧౦॥

మహిషమర్దినీకవచమ్  ౨

సత్కులీనాయ శాన్తాయ సుజనే దమ్భవర్జితే  ।
దద్యాత్స్తోత్రమిదం   పుణ్యం సర్వకర్మఫలప్రదమ్  ॥ ౧౧॥
కవచం యో న జానాతి జపేన్మహిషమర్దినీమ్  ।
దారిద్ర్యత్వం  భవేత్తస్య సత్యం సత్యం వదామ్యహమ్ ॥ ౧౨॥
అనయా సదృశీ విద్యా నాస్తి తన్త్రేషు  గోపితా ॥ ౧౩॥
ఇతి శ్యామారహస్యే భైరవదేవీసంవాదే  మహిషమర్దిన్యాః  కవచం సమ్పూర్ణమ్  ।
- ॥ శ్యామారహస్యమ్ । త్రయోదశః  పరిచ్ఛేదః ॥

